
    Unha mañá, Lebre estaba na porta da súa casa cando chegou Cangrexo.




    —Lebre, sae e vamos ao río para nos dar un baño!




    —Non podo.




    —E logo?




    Lebre moveu a cabeza, preocupada.




    —Imaxina que vou ao río —dixo—, esvaro nunha pedra, caio, dou un golpe na cabeza, e o río me leva.




    —Sería terrible —horrorizouse Cangrexo imaxinándoo.




    —Abofé que o sería —sentenciou Lebre—. Non, hoxe non vou ao río, non é seguro. Alí nunca estarei a salvo. Mellor quedo na casa.

    E así Cangrexo marchou ao río e Lebre quedou na porta da súa casa.




    Ao mediodía apareceu Lagarta. 




    —Lebre, sae e vamos xuntas onda o muro asollado para tomar o sol.




    —Non podo.




    —E logo?




    Lebre moveu a cabeza, preocupada.




    —Imaxina —dixo—, que estou tan tranquila tomando o sol xunto do muro e unha pedra cae e me dá na cabeza.




    —Sería terrible! —horrorizouse Lagarta imaxinándoo.




    —Abofé que o sería —sentenciou Lebre—. Non, hoxe non vou ao muro, non é seguro. Alí nunca estarei a salvo. Mellor quedo na casa.




    E así Lagarta marchou ao muro e Lebre quedou na porta da súa casa.




    De tardiña apareceu Abella.




    —Lebre, —dixo Abella—. Sae e vamos xuntas ao alto do outeiro para ver a posta de sol.




    —Pero como vou ir ao alto do outeiro? —retrucou Lebre.




    —E logo, por que non?




    —E se vén un touro negro que me escorna e me lanza a rebolos ladeira abaixo, iso sería terrible.




    —Abofé que o sería.




    —Pois entón non vou ao outeiro, non é seguro. Alí nunca estarei a salvo. Mellor quedo na casa.

    Sen dicir máis, Lebre virouse, entrou e pechou a porta. 




    Nese momento, do interior da casa de Lebre saíu un estrondo espantoso.




    —Aggggg! 




    —Que pasou? —berrou Abella. Pero non recibiu resposta.




    Abella coouse por unha ventá. 




    Nada máis entrar, viu no medio da cociña unha desfeita tremenda. Alí estaba Lebre deitada no chan debaixo dun montón de cazolas.




    —Lebre, estás ben? —preguntou Abella.




    —Teño unha mazadura na pata.




    —Vaia!




    —E un golpe nun ollo. 




    —Pobre Lebre! —zuniu Abella.




    —E ademais dóeme a cabeza.




    —Métete na cama —dixo Abella—. Vou chamar polo médico.




    —Diso nada! —exclamou Lebre levantándose—. Isto non ten ningunha importancia. 




    E deseguido engadiu:




    —Creo que me apetece ver a posta de sol.




    Lebre saíu da casa, subiu xunto con Abella ao alto do outeiro e contemplou a posta de sol. A pesar de miralo cun ollo morado, Lebre pensou que aquel atardecer se vía ben fermoso. 




    Á mañá seguinte, Lebre foise bañar ao río con Cangrexo e, aínda que tiña unha mazadura na pata, nadou con moita elegancia. 




    Ao mediodía, foi tomar o sol con Lagarta sen se acordar sequera da súa dor de cabeza. 




    Logo, ao atardecer, Lebre, Cangrexo, Lagarta, Abella e máis o Vento Norberto reuníronse baixo o Freixo Engurrado. Durante toda a noite falaron ata fartar das cousas estupendas que fixeran aquel día marabillosamente inseguro. 

